
Ágrip 

Þessi greinargerð er hluti af meistaraverkefni mínu við hagnýta menningarmiðlun í Háskóla 

Íslands og fjallar um vinnsluferli miðlunarverkefnisins sem er heimildamyndin Unglingurinn 

ég. Myndin fjallar um fjóra einstaklinga sem rifja upp minningar frá unglingsárum sínum og 

varpar ljósi á reynslu þessara einstaklinga frá þessu tímabili ævi sinnar. Almennt er fjallað um 

efnið í greinargerðinni en persónulega í myndinni. Hugtökin sem unnið eru út frá og skoðuð í 

greinargerðinni eru minni og minningar, sameiginlegt og sögulegt minni, gleymska og 

minningaval. Sannleiksgildi minninga er skoðað með áherslu á bernskuminningar. Einnig eru 

hugtökin sjálf, sjálfhverfa og sjálfsmynd skoðuð en þau eru stór partur af mótun unglinga og 

koma við sögu í verkefninu. Heimildamyndagerð sem miðill er skoðuð með áherslu á val á 

frásagnarformi og hvernig heimildamyndagerð tekst upp við að miðla raunveruleikanum til 

áhorfenda. 

Inngangur 

Í hagnýtri menningarmiðlun er búið að safna saman samfélaginu okkar í eina námsleið. 

Menning er nauðsynleg í samfélögum mannna og að sama skapi gætu samfélög sennilega ekki 

þrifist án menningar. Tungumálið er partur af menningu okkar alveg eins og bíó, bækur og 

það sem börnin okkar fást við.  Miðlunarleiðir menningar eru þónokkrar; í gegnum sjónvarp, 

útvarp, sýningar og bækur sem dæmi. Miðlunin, þessi verklegi þáttur er það sem gerir þetta 

nám spennandi. Að fá tækifæri í háskólanámi til að finna efni, skoða það og rannsaka, velja 

miðlunarleið og bera svo á borð fyrir aðra þeim til skemmtunar, fróðleiks og yndisauka er 

gefandi bæði fyrir þann sem stendur í því ferli og þann sem fær að njóta.  

Akademískur bakgrunnur minn er úr mannfræði en einnig hef ég starfað lengi með 

unglingum í félagsmiðstöðvum hjá Reykjavíkurborg. Unglingar eru yndislegt fólk og 

samstarfsfólk mitt öll þessi ár dásamlegir einstaklingar. Lærdómurinn úr mannfræðináminu 

var einna helst sá að fólk er áhugavert. Hvað það er að fást við, hvernig því líður, hvaðan það 

er að koma, andlegir og líkamlegir þættir. Það sama má segja með félagsmiðstöðvastarfið. 

Lítið hefur breyst í raunveruleika unglingsins á síðustu áratugum, fyrir utan tækniframfarir 

síðustu ára. Þarfir unglinga eru þær sömu í dag. Enn er verið að glíma við samskipti við 

kennara, foreldra og hvort annað. Unglingar í dag standa eins og áður á þeim tímamótum að 

leitast við að finna út hver þau sjálf eru og hvert þau stefna. Þau lenda í alls kyns spaugilegum 

uppákomum og aðstæðum og stundum í aðstæðum sem þau ráða ekki við. Hafandi verið 

unglingur sjálf, eins og við öll sem erum fullorðin get ég litið til baka og séð unglingsárin mín 

frá öðru sjónarhorni. Ákveðinn tími er liðinn frá þessu tímabili og ákveðinn lærdómur hefur 

verið dreginn af reynslunni frá þessum tíma. Allir sem hafa lokið því tímabili sem kennt er við 

unglingsárin hafa nýtt en jafnframt mismunandi sjónarhorn á það. Það var það sem mig 

langaði að vinna með sem lokaverkefni.  

Fljótlega á námsleiðinni áttaði ég mig á því að mig langaði til að virkja 

miðlunarleiðina sjónvarp. Á fyrstu önninni í náminu gerði ég einstaklingsverkefni sem var 

heimildarmynd um utanlandsferð á tónleika sem ég fór í ásamt æskuvinkonum mínum 

sumarið 2011. Myndin fjallaði í megin atriðum um það að láta æskudraum rætast saman sem 

hópur. Rifja upp minningar, atburði og líðan frá unglingsárunum sem tengdust hljómsveitinni 

sem við fórum að hlusta á og sjá. Við vinnslu þess verkefnis áttaði ég mig á að 

heimildarmyndaformið var miðlunarform sem ég sæi fyrir mér að nýta sem lokaverkefni. Á 

vorönn sótti ég svo námskeið í heimildamyndagerð hjá Höllu Kristínu Einarsdóttur. Þar vann 

ég stutta heimildarmynd um tvær konur sem ráku veisluþjónustu í Þingholtunum í Reykjavík. 

Hversdagsleg lýsing á samskiptum í starfi tveggja kvenna varð að 15 mínútna heimildamynd 

sem var svo valin til sýningar á Skjaldborgarhátíðinni vorið 2012. Í kjölfar þess verkefnis 

áttaði ég mig á því að það að segja sögur af fólki í hversdagslegum aðstæðum heillaði mig.  

Þá var komið að því að velja lokaverkefni. 

 

Val á verkefni 

Eftir vinnu að þessum verkefnum og endurlit yfir þá reynslu sem var í  bakpokanum úr 

mannfræðinni og úr félagsmiðstöðinni varð niðurstaðan sú að unglingar og unglingamenning 

yrðu hluti af lokaverkefninu. Hversdagslegar sögur af venjulegu fólki voru líka ofarlega á 

listanum yfir áhugvert efni því að á fólki eru svo margar ólíkar hliðar. Fólk á sér mörg sjálf 

eftir því í hvaða aðstæðum það er og á hvaða tímabili í lífi sínu það er statt og hvað er í 

forgrunni.1 Miðlunarleiðin hafði verið valin en hvernig var hægt að sameina það að vilja segja 

sögur af venjulegu fólki, fanga sjónarhorn af hversdagleikanum og unglingsárin? 

Tímabilið í lífi hvers einstaklings þegar hann öðlast sjálfsmeðvitund og fer að horfa 

gagnrýnum augum á sjálfan sig og umhverfi sitt tilheyrir unglingsárunum. Ég vildi fjalla um 

minningar fólks frá unglingsárunum frekar en að rýna inn í huga einhvers sem er að upplifa 

þann veruleika núna. Markmiðið var að fá að heyra frá upplifun og reynslu fólks sem er búið 

að upplifa unglingsárin, hefur kannski dregið af þeim lærdóm eða er enn í því ferli að átta sig 

á hver lærdómurinn er. Fólk sem hafði fjarlægst tímabilið og gat séð það með öðrum augum. 

Ég vildi draga fram hvað það er sem hefur áhrif á okkur á þessum árum. Hvað situr eftir í 

minninu? 

Lokaverkefnið mitt í þessu námi er heimildamyndin Unglingurinn ég sem fjallar um 

minningar frá unglingsárunum. Hún fjallar um unglingsárin í víðu en samt persónulegu 

samhengi þar sem fjórir einstaklingar, tveir karlar og tvær konur rifja upp minningar frá 

unglingsárum sínum. Lagt var upp með að vinna efnið á einlægan og persónulegan hátt þar 

sem um minningar fólks er að ræða. Hvort útkoman yrði sú byggði á því hversu einlægir 

viðmælendurnir yrðu en vonin var að útkoman yrði sú. Verkefnið var unnið út frá þessum 

hugmyndum án handrits. Hvernig strúktúrinn yrði nákvæmlega á myndinni átti eftir að koma í 

ljós.  

 

                                                           
1
 Sigurður Gylfi Magnússon 2005: 117 

Uppbygging greinargerðar 

Í þessari greinargerð er fjallað um þau hugtök sem unnið er út frá í verkefninu. Myndin fjallar 

um einstaklinga sem rifja upp vonir sínar og væntingar, ótta og langanir, tilfinningar og líðan 

innan veggja heimilisins, skólans og þeirra sjálfra á unglingsárunum. Þetta eru minningar um 

atburði og hugsanir sem mislangt er síðan áttu sér stað. Því verður fjallað um 

minningarhugtakið, hvernig minningar geta gleymst, breyst og þróast og hvert sannleiksgildi 

þeirra er. Einnig verður fjallað um sameiginlegt og sögulegt minni. Þegar einstaklingur fer frá 

því að vera barn til þess að vera unglingur á leiðinni að verða fullorðinn er gífurlega margt 

sem á sér stað í tilfinningalífinu. Sjálfsmynd mótast og sjálfhverfa eykst en það verður fjallað 

um þau hugtök í kaflanum um unglinginn. Einnig mun ég fjalla um heimildamyndagerð út frá 

nálgun minni í þessu verkefni. Flokkunarkerfi Bill Nichols um heimildarmyndir verður 

skoðað og Unglingurinn ég staðsett í því kerfi. 

 Í kaflanum um framkvæmd verkefnisins verður gerð grein fyrir hvernig það var unnið. 

Frá hugmynd að framkvæmd, hvernig viðmælendur voru fengnir í verkefnið og hvernig var 

staðið að upptökum viðtala og á vettvangi. Farið verður yfir það hvernig söguþráður 

myndaðist í klippivinnunni og hugmyndir um notkun gamals myndefnis. Hver markhópur 

verkefnisins er og kynning á verkefninu verður svo fjallað um í lokin.  

 

 

 

 

 

 

 

 

 



9 

 

Minningar 

Heimildarmyndin Unglingurinn ég fjallar um unglingsárin, þennan tíma þegar einstaklingur er 

að uppgötva hvað það er sem hann vill eða vill ekki. Þegar einstaklingur fer að horfa 

gagnrýnum augum á sjálfan sig og umhverfi sitt. Umfjöllunarefnið er ekki byggt á 

staðreyndum heldur minningum einstaklinga frá þessu tímabili í lífi sínu.  

Sigurður Gylfi Magnússon hefur fjallað talsvert um minnið, minningar og sjálfið út frá 

sjálfsævisögum og endurminningum. Í umjöllun minni um þessi hugtök sem tengjast 

verkefninu verður stuðst að miklu leiti við bók hans Sjálfssögur: minni, minningar og saga. 

Skrif Sigurðar Gylfa eiga mestmegnis við um sjálfsævisögubókmenntir en ég mun nýta mér 

efnivið hans til að fjalla um verkefnið mitt þar sem um endurminningar er að ræða í myndinni. 

 Þegar litið er til baka og einstaklingar rifja upp sínar eigin minningar og skrásetja þær, 

kallast það endurminningar (e.memoir). Það eru þá yfirleitt þættir úr ævi fólks en ekki öll 

ævin eins og hún leggur sig. Áherslur sögumannsins eru oftast fólk og atburðir sem hafa orðið 

á vegi viðkomandi á afmörkuðum tímabilum ævinnar.2 Fólk er ólíkt og það einmitt það sem 

gerir einstaklinga áhugaverða. Hvaðan svo sem það kemur, skiptir ekki höfuðmáli eða hvaðan 

reynsla þeirra kemur, heldur hafa allir sína sögu að segja. Það er líka eitthvað alveg 

sérstaklega áhugavert við það að fylgjast með fólki segja sjálft frá upplifunum sínum því að 

krafturinn sem fylgir upprifjun á eigin tilfinningum, upplifunum og reynslu er einstakur. 

Vinsældir sjálfsbókmennta má meðal annars rekja til þessa. Þess konar bókmenntir eru oft 

uppgjör og einlægar frásagnir og leyndardómar eiga það til að afhjúpast þegar spilin eru lögð 

á borðið. Lesendur þyrstir í að vita meira um fólk, forvitnast og hnýsast, hneikslast, fá að 

upplifa samkennd og samsömun.3  

 

Frásagnir úr fortíðinni 

En það er eitt að hafa upplifað þá atburði, líðan, tilfinningar og samskipti sem um ræðir og 

annað að segja frá því kannski mörgum árum síðar. Getur verið að sannleikurinn um lífið sé 

bara til í núinu? Að allt annað geti fallið í pitti skrumskælinga, ósanninda eða misminnis? 

Tengslin milli lífsins og frásagna af því lífi er ekki það sama. Að segja frá atburðum lífs síns á 

afmörkuðu tímabili, eins og það var þá, getur lotið sömu lögmálum og listaverk sem er 

eingöngu satt innan þess ramma sem því er skipað. Frásögnin öðlast nýtt og sjálfstætt gildi 

innan þess ramma sem henni er sett. Frásögnin er ekki það sem raunverulega gerðist, hún er 

                                                           
2
 Sigurður Gylfi Magnússon 2005: 10 

3
 Sigurður Gylfi Magnússon 2005: 12 

partur af því, partur af fortíðinni og minningunni. Frásögnin er listaverkið og lífið er 

efniviðurinn sem notast er við en ekki listaverkið sjálft. Segja má að upprifjanir og frásagnir 

úr fortíðinni séu sjálfstæð hugverk einstaklingsins sem mikilvægt er að greina frá fortíðinni 

sjálfri og því sem raunverulega átti sér stað.4 Að rifja upp vandræðalegt atvik af skólaballi og 

sjá það jafnvel í spaugilegu samhengi á þeim tímapunkti þegar upprifjunin á sér stað er langt í 

frá að vera það sama og þegar atvikið átti sér raunverulega stað. Ef við höldum okkur við 

myndlíkinguna við listaverkið er tilfinning viðkomandi ekki sú sama við frásögn atviksins 

mörgum árum síðar og er frásögnin því listaverkið en það sem átti sér stað efniviðurinn. Af 

þessum vangaveltum að dæma virðist vera ógerlegt að vita með vissu hvað gerðist í raun og 

veru í fortíðinni þegar stuðst er við minningar og upprifjanir. Sjónarhorn breytast eftir því sem 

hleðst á reynslu og fram líða stundir í lífi einstaklinga. Menningarheimur og samfélag 

einstaklingsins breytist og öðlast dýpt og meiri skilning. Annað hvort dregur úr vægi atburða 

eða það eykst.5 Við upprifjun á unglingsárunum geta til dæmis hugmyndir um einelti breyst 

þegar einstaklingur þroskast og öðlast aðra sýn á það tímabil ævi sinnar.   

 

Geymska, minningarval, sjálfsmynd 

Maðurinn er þannig gerður að hann getur valið hvað hann segir og gerir en hann getur ekki 

fullkomlega stjórnað því sem hann man. Hann getur afneitað erfiðum og sársaukafullum 

minningum sem getur valdið því að á endanum gleymast þær, afmást úr huganum. Ætla má að 

allir geri þetta meðvitað eða ómeðvitað um ævina.6 

Þegar fram líða stundir breytast áherslur á hvað er mikilvægt og hvað ekki. Með 

nýjum og breyttum viðhorfum til lífsins geta sumir atburðir misst vægi sitt og jafnvel gleymst. 

Ef stutt er liðið frá viðkvæmum upplifunum sem þola illa dagsbirtu er þeim oft ýtt til hliðar í 

minninu og aðrar upplifanir hlaðast ofan á þar til það viðkvæma gleymist eða virðist 

ómerkilegt. Samhengi lífsins breytist. Flestir eiga sér þannig minningar sem þeir deila með 

fáum eða jafnvel engum og ef þær loks komast uppá yfirborðið og rata á vettvang 

endurminninga veitir það öðrum dýpri skilning á einstaklingnum sem verður áhugaverðari 

fyrir vikið.7 Í gegnum ævina byggja einstaklingar upp sína eigin ímynd með því að velja hvað 

úr fortíðinni fær að fljóta með, til dæmis á milli æviskeiða. Þá eru sum atvik látin liggja milli 

hluta og fá ekki pláss í þessari ímyndasköpun því þau þykja ekki passa inn í sjálfsmyndina að 

                                                           
4
 Sigurður Gylfi Magnússon 2005: 13 

5
 Sigurður Gylfi Magnússon 2005: 15 

6
 Sigurður Gylfi Magnússon 2005: 104 

7
 Sigurður Gylfi Magnússon 2005: 15 

mati viðkomandi. Hugmyndir rithöfundarins André Maurois fjalla um hvernig þeir atburðir 

sem lögð er áhersla á að leggja til hliðar séu þeir sem veki upp blygðunarkennd. Í 

endurminningum er til að mynda sjaldgæft að kynlíf sé til umræðu sem getur verið vegna þess 

að ekki þykir við hæfi að bera persónulega kynlífsreynslu á borð fyrir aðra.8 Þess má geta að 

enginn af viðmælendunum í verkefninu mínu talaði um kynlífsreynslu sína frá 

unglingsárunum. Mögulega er það vegna þess að þau voru ekki minnt sérstaklega á það í 

upprifjunarpunktum sem þau fengu senda fyrir viðtölin9 og ekki innt eftir minningum því 

tengdu í viðtölunum sjálfum. Þó kom margt fram í viðtölunum sem var ekki í 

upprifjunarpunktunum en enginn minntis á kynlífsreynslu sína.  

Öll höfum við tilhneigingu og þörf fyrir að gleyma og ýta til hliðar til að ná tökum á 

sjálfsmynd okkar. En þrátt fyrir gleymsku einstakra atburða getur uppgjör og úrvinnsla þeirra 

lifað í minninu. Þegar við höfum komist yfir erfiða reynslu er það lærdómur uppgjörsins sem 

lifir í minningunni og við sækjum jafnvel í þann lærdóm á öðrum tímapunktum í lífinu. Þar 

kemur inn sú hugmynd hvað minningar úr fortíðinni geta verið mikilvægar fyrir skoðanir og 

heimssýn okkar.10 Eins og áður sagði er minnið þó engan veginn óbrigðult og ekki allt sem á 

daga okkar drífur þar að finna. Talað er um að stundum eigi sér stað minningarval og án þess 

„myndum við lenda í glundroða eigin minninga og annarra“.11  

 

Raunveruleikinn og tungumálið 

Frásagnir viðmælenda minna í myndinni eru einlægar og persónulegar. Þær virðast 

raunverulegar og sannar. Þegar teknar eru til greina þær hugmyndir um minnið sem fram hafa 

komið hér að ofan má segja að þær séu sannar á þeim tímapunkti sem þær eru sagðar. Með 

tilliti til aukinnar þekkingar, fjarlægðar frá atburðunum og úrvinnslu upplifana 

viðmælendanna hafa þær breyst. Sigurður Gylfi Magnússon segir að þrátt fyrir að 

einstaklingar gætu sótt í minni sitt allt sem á daga þeirra hefur drifið, að ef allar upplifanir 

væru kristaltærar í minninu þá væri útilokað að koma því frá sér í orðum þannig að það kæmi 

út eins og þegar það raunverulega gerðist. Þetta tengir hann við takmarkanir sem tungumálið 

setur okkur, þær skorður sem tjáningu okkar í gegnum tungumálið eru settar. Tungumálið 

virkar sem ritskoðari og takmarkar frásögnina. Í þessu samhengi spyr Sigurður Gylfi „Hver er 

                                                           
8
 Sigurður Gylfi Magnússon 2005: 106 

9
 Sjá viðauka III 

10
 Sigurður Gylfi Magnússon 2005: 120 

11
 Sigurður Gylfi Magnússon 2005: 121 

veruleikinn sem lýst er? Á hann eitthvað skylt við reynslu mannsins eða er reynsla aðeins 

áþreifanleg í tungumálinu sjálfu?“.12 

 Minnið hefur ekki verið talið áreiðanlegur miðill hins sanna. Minnið sem er hluti af 

heilastarfseminni og  starfar í samhengi við persónuleika einstaklinga og ytri aðstæður þeirra. 

Minningarnar sem varðveitar eru í höfði hvers og eins mótast þannig af því sem einstaklingar 

upplifa, takast á við, tilfinningum, lykt og ótal fleira. Hópar sem einstaklingar tilheyra hafa 

einnig áhrif á mótun minninga.13 

Sameiginlegt  og sögulegt minni 

En hvernig getum við vitað að eitthvað sannleiksgildi sé að finna í minningum og frásögnum 

einstaklinga? Í hvaða samhengi verða minningar til? Minningatengsl hafa áhrif á hugmyndir 

fólks um almennan söguskilning. Þessi minningartengsl eru kölluð sameiginlegt minni.14 

 Þegar viðmælendur mínir rifja upp minningar sínar frá unglinsárum sínum er auðvelt 

að samsama sig við þá upprifjun. Það er auðvelt  að sjá fyrir sér þær aðstæður sem lýst er í 

viðtölunum og eins og nánar verður fjallað um í kaflanum um framkvæmd verkefnisins þá er 

ekkert þeirra af sömu kynslóðinni en samt sem áður er hægt að finna samsömun með hverju 

og einu þeirra. „Fræðimenn sem fengist hafa við minnið leggja áherslu á að það virki ýmist á 

vettvangi hins sameignilega minnis eða hins sögulega minnis og telja um leið að minningar 

einstaklinganna hafi enga merkingu fyrr en innan þessara heilda og í samhengi þeirra. 

Minningar einstaklinga geti ekki fest í minni þeirra nema með tilvísunum í eitthvert ákveðið 

sameiginlegt efni“.15 

 Það er reynsla einstaklinga eða tiltekins hóps sem flokka má til sameiginlegs minnis 

en sú tilraun til að varðveita þá reynslu sem sögulegt minni. Sameiginlegt minni er það þegar 

hópur eða ákveðinn fjöldi einstaklinga, sem hafa deilt sömu eða svipaðri reynslu gefa þeirri 

reynslu merkingu. Merkingin er varðveitt og öðlast stundum sjálfstætt líf. Minningarnar verða 

goðsagnakenndar og hafa mikla merkingu fyrir þennan tiltekna hóp. Þessar minningar eru 

viðmið sem hafa áhrif á líf fólks og geta verið partur af því hvernig einstaklingar skilgreina 

sig. Munurinn á sameiginlegu og sögulegu minni liggur því í upplifun einstaklinganna og svo 

varðveislu minninga þeirra í stærra samhengi.16  

                                                           
12

 Sigurður Gylfi Magnússon 2005: 104 
13

 Sigurður Gylfi Magnússon 2005: 194 
14

 Sigurður Gylfi Magnússon 2005: 181 
15

 Sigurður Gylfi Magnússon 2005: 189 
16

 Sigurður Gylfi Magnússon 2005: 181-182 

Sigurður Gylfi Magnússon ræðir hugmyndir og kenningar Frakkans Maurice 

Halbwachs sem segir meðal annars „að sameiginlegt minni hópa gerði þá að afmarkaðri 

einingu; án þess væri tilvist hóps óhugsandi. Þar sem hópurinn ljáir hverri minningu merkingu 

er það aðeins innan slíkrar einingar sem einstaklingurinn getur lagt eitthvað á minnið. Hann 

heldur því fram að minnið sé mótað  af þeim þjóðfélagshópum sem sérhver einstaklingur 

tilheyrði. Hópurinn stendur stöðugt frammi fyrir endurvinnslu og túlkun á minningum sínum 

og fólk tileinkar sér minningar um atburði sem það hefur ekki reynt sjálft og gerir þær að 

sínum. Ástæðuna er að finna í þeirri staðreynd að það tilheyrir ákveðnum hópi sem „eignar 

sér“ reynslu.“17 Út frá þessari skilgreiningu er hægt að sjá fyrir sér unglingahópa á hvaða tíma 

sem er og draga svipaðar ályktanir og Halbwachs.  

Viðmælendurnir fjórir í Unglingurinn ég voru með mismunandi skilgreiningar á því 

hvenær þeim fannst sín unglingsár hafa upphaf og endi. Getur það verið bæði háð því á hvaða 

árum þau voru unglingar og hvernig þau upplifðu sig sem unglinga persónulega. Segjum sem 

svo að unglingsárin séu frá 13-18 ára. Staðsetjum þennan aldurshóp á Íslandi, í Reykjavík á 

árunum 1983-1988. Einn viðmælandinn í myndinni er hluti af þessum hóp. Einstaklingar sem 

tilheyra þessum hópi geta í dag sótt í ákveðinn sameiginlegan reynslubanka. Hvort varstu 

Wham eða Duran Duran aðdáandi? Mannstu eftir að hafa horft á Dallas í sjónvarpinu? Varstu 

fórnarlamb tískunnar, með vængi í hárinu og gekkst um í fötum með herðarpúða? Allir þeir 

sem tilheyra þessum hópi sem hér er lauslega skilgreindur geta staðsett minningar sínar út frá 

þessum einföldu spurningum. Þó svo að einstaklingur gæti ekki sagst hafa tekið þátt í neinu af 

ofantöldu er það samt partur af hans sameiginlega minni út frá minnigum og breyttu 

sjónarhorni á unglingsárin. 

Kenningar Halbwachs segja einnig að þegar einstaklingur rifjar upp minningar tengir 

hann sig sameiginlega minninu til þess að gerast skiljanlegri. Hann tengir sig minningunum á 

forsendum þess hóps sem hann tilheyrir. Tjáning hans skírskotar til minninga sem hópurinn 

tengir við og einstaklingar sem honum tilheyra hafa haft áhrif á og mótað. Halbwachs heldur 

áfram og segir „ að minningar varðveitist í hópum sem einstaklingar mynda“ . Sameiginlegt 

minni er því einhvers konar reynslubanki þeirra sem tilheyra viðkomandi hóp.18 Líklega geta 

margir sótt í sameiginlegt minni frá unglingsárum sinnar kynslóðar minningar sem þeir  

upplifðu ekki á eign skinni en er engu að síður hluti af þeirra minningum líkt og dæmið hér að 

ofan. 

 Sigurður Gylfi Magnússon 2005: 184-185 

 Sigurður Gylfi Magnússon 2005: 185 

 Sameiginlega minnið getur haft mismunandi áhrif á hvern og einn innan hópa og 

hóparnir geta verið margs konar og breytilegir. Það er ekki fyrr en að hópar flosna upp og eru 

ekki lengur til sem virkir hópar og missa þannig sameiginlegar forsendur sínar að þörfin fyrir 

það að standa vörð um minningarnar myndast. Þá verða til þessar minningar um horfinn tíma 

sem hefur ekki lengur haldbæra tilvist nema í minningunni.19 Þetta má heimfæra á 

unglingsárin. Þegar einstaklingar eru á þessu aldursbili sem kallast að vera unglingur tilheyra 

þeir stórum hópi einstaklinga á hverjum tíma fyrir sig. Þeir tilheyra árgöngum, bekkjum, 

félögum og vinum. Þeir mótast af tíðaranda, tungumáli og tækni. Þegar einstaklingar innan 

þessara hópa rifja upp sín unglingsár sækja þeir í þetta sameiginlega minni og geta tengt við 

þessar minningar án þess að hafa endilega tilheyrt hópi þess sem rifjar upp. 

 

Sannleiksgildi æskuminninga  

Sigurður Gylfi Magnússon bendir á vangaveltur John A. Garrity um hvernig hægt sé að fá 

staðfestingu á sannleiksgildi æskuminninga. Garrity segir æskuminningar einkennast af því að 

vera oft mjög opinskáar. Sálfræðingar hafa bent á að vegna þess að bernskan sé aðskilin frá 

unglingsárunum geti einstaklingar bæði lýst góðu stundunum og þeim slæmu án þess að 

blanda sjálfum sér sem fullorðnum inn í frásögnina. Einstaklingar geta verið montnir af 

bernsku sinni eða fullir vorkunnar en verið að sama skapi frjálsir fyrir því vegna þess það 

tengist þeim ekki í núinu.20 

 Erfitt er að greina það ferli hugsana sem á sér stað í minningum barna. Ef marka má 

Garrity og þær hugmyndir um að einstaklingur geti skilgreint sig frá æsku sinni er líklegt að 

frásagnir af þeim minningum séu heiðarlegar og hreinskilnar. Þær skera sig því úr minningum 

frá öðrum æviskeiðum einstaklinga.21  

 Í æsku eru einstaklingar sífellt að upplifa breytingar og nýjungar. Það er líklega það 

skeið ævinnar sem þær breytingar hafa varanlegust áhrif. Vegna þeirra sífelldu breytinga sem 

eiga sér stað hjá börnum og unglingum þegar eitthvað nýtt og óvænt kemur þeim fyrir sjónir 

verður það til þess að æskuminningar geymast jafnvel betur en aðrar minningar á öðrum 

æviskeiðum.22 

 Í miðlunarhluti verkefnisins, heimildarmyndinni Unglingurinn ég, er hægt að skoða 

alla þessa þætti minnis og minninga sem hefur verið stiklað á hér. Sumar minningar 

                                                           
19

 Sigurður Gylfi Magnússon 2005: 186 
20

 Sigurður Gylfi Magnússon 2005: 103 
21

 Sigurður Gylfi Magnússon 2005: 103 
22

viðmælendanna eru mjög skýrar og nákvæmar og má tengja frásagnir af þeim við hugmyndir 

Garrity. Viðmælendurnir eru öll óhrædd við að segja frá viðkvæmum upplifunum eins og 

slæmu gengi í skóla, hegðunarvandamálum, minnimáttarkennd vegna útlits eða líkamlegra 

þátta og innri líðan yfir foreldramissi svo nokkur dæmi séu tekin. Það virðist sem þau öll séu 

búin að skilja sig við unglingasjálfið sitt og geti í dag tala opinskátt um viðkvæm mál.  

 Unglingurinn 

 

„Ef til vill er mestur vandi að semja sögu sinna bernskuára. Hinn fullorðni hefur þar 

ekki annað fyrir sér en minni sitt eða annara. En það minni fer í mola hjá flestum. Og 

helzt eru það hin stærri umskiptin, sem geyma í minni manna eitthvert líf eða litaskifti, 

eitthvað af hugblæ hrygðar og gleði, einhver deili orsaka og afleiðinga. Því víst er um 

það, að aldrei nýtur maður örara lífsins fyrirbrigða en þá og aldrei er styttra en þá milli 

ánægju og hrygðar. Menn segja, að bros barnsins sé hverfandi sólblik og að tár þess 

séu eins og morgundöggin. En skyldi svo vera? Hverfur nokkur kraftur eða nokkur 

áhrif, svo að engu verði? Mundu ekki öll áhrif á barnsins innra líf koma fram á 

einhvern hátt í þeim vef, sem myndar innri og ytri mann hins fullorðna? Sú er mín 

skoðun, þótt sýnt það og sannað geti ég ekki. Sálfræðingar hinna síðustu tíma munu og 

ekki neita því, þótt mjög séu skiftar skoðanir um hlutföll þeirra frumparta sín á milli, 

sem mann hvern skapa. En frumpartarnir eru einkum þrennskonar; fyrst það, sem 

barnið erfir eftir foreldri sitt og frændur, þar næst það, sem því kann að vera gefið 

sérstaklega, eða er frumlega meðfætt, og í þriðja lagi eru það uppeldisáhrifin. Hér 

mætir oss dularfull og flókin vísindagrein. Og þótt menn reyni á alla lund að „læra að 

þekkja sjálfan sig“, verður ávalt torvelt að greiða samband nefndra frumparta.“  

 

Matthías Jochumsson.23  

 

Nú hefur verið fjallað um minnið, minningar, minningaval, gleymsku og sameiginlegt minni. 

Þar sem miðlunarhluti verkefnisins fjallar um upprifjanir á minningum frá unglingsárunum er 

komið að því að fjalla aðeins um nokkur hugtök sem tengja má við það tímabil. Að vera 

unglingur getur verið dramatískt, erfitt og ósanngjarnt. Að lúta reglum og gildandi viðmiðum 

foreldra, skólasamfélagsins og uppfylla kröfur um að vera barn, unglingur eða sjálfstæður 

einstaklingur í mismunandi aðstæðum. Það getur líka verið frelsandi, einfalt og ljúft því 

ábyrgð, sjálfstæði og val af ýmsu tagi má bíða. En það er engu að síður handan við hornið að 

takast á við að vera fullgildur meðlimur samfélagsins.  

Hver er ég? Hvað þýðir það að vera ég? Hvað ætla ég að gera við líf mitt? Hvað er 

öðruvísi við mig? Hvernig á ég að geta fótað mig ein/n í lífinu? Spurningar og vangaveltur 

þessum líkar eru ekki partur af barnæskunni en þegar kemur að unglingsárunum fáum við þörf 

fyrir að finna út hver við erum, hvert við stefnum og hvað svo.24 

Viðmælendur myndarinnar rifja upp hvað þau ætluðu að verða, hvernig þau sáu framtíðina 

fyrir sér, hvernig þeim leið í skóla og hvernig sjálfstraust þeirra var á unglingsárunum. Það má 

einnig lesa út úr frásögnum þeirra hvernig þau voru í því ferli að byggja upp sjálfsmynd sína á 

ólikan hátt og öll voru þau búin að draga einhvern lærdóm af þeirri reynslu. Í þessum kafla 

verður fjallað um þrjú hugtök sem má tengja við þessar upprifjanir frá unglingsárunum. Það 

eru hugmyndir og uppgötvanir á sjálfinu, hvernig sjáflhverfa eykst á unglingsárunum í kjölfar 

þess og svo hvernig sjálfsmynd unglinga byggist upp í kjölfar þessarar auknu meðvitundar um 

sjálfið.  

 

Sjálfið 

Þróun sjálfsmeðvitundar á unglingsárunum er flókin og getur verið um mörg sjálf að ræða. 

Hraðar breytingar sem eiga sér stað á kynþroskaskeiðinu frá því að vera barn yfir í það að 

vera unglingur skila sér í meiri meðvitund um sjálfið. Þessi aukna meðvitund um sjálfið getur 

valdið tilfinningaflækjum og heilabrotum um hver maður er. Sálfræðingurinn James Marcia 

segir að þróun sjálfsins á unglingsárunum sé hægt að skipta í þrjú stig: niðurbrot (e. 

deconstruction), uppbygging (e. reconstruction) og styrking (e. consolidation). Þannig að 

unglingurinn tekst á við mótsagnarkenndar aðstæður innra með sér, leysir fram úr þessum 

mótsögnum og vinnur sér þannig leið að sjálfsmyndinni sinni.25 

 

Sjálfhverfan 

Með aukinni sjálfsvitund unglinga eykst sjálfhverfa þeirra. Þar sem unglingar eru mikið að 

velta fyrir sér hver þeir eru, hvernig þeir líta út og hvað þá langar að gera ýtir það undir þá 

tilfinningu að allir aðrir séu að spá í því sama og þeir sjálfir. Barnasálfræðingurinn David 

Elkind hefur fjallað um sjálfhverfu unglingsins og skiptir henni í tvo félagslega þætti: 

ímyndaða áhorfendur og persónulegan heim. Fyrri þátturinn miðar að því að unglingurinn 

upplifir að hann sé miðpunktur athyglinnar. Hann heldur að allir aðrir séu jafn mikið að velta 

gjörðum hans og útliti fyrir sér eins og hann sjálfur gerir. Hann heldur að aðrir séu að 

gagnrýna sig á sama hátt og hann gagnrýnir sjálfan sig, sem tengist þörfinni fyrir að vera 

sýnilegur. Síðari þátturinn snýr að því að unglingurinn upplifir sig sem einstakann. Það kemur 

meðal annars fram í að hann upplifir að enginn geti vitað hvernig honum líður og enginn 

skilur hann. Oft verður þetta til þess að unglingurinn býr til fantasíuheim þar sem allt snýst 

um hann og hans raunir.26  

 

Sjálfsmyndin 

Ungt fólk þarf rými til að geta myndað sjálfsmynd sína fjarri kröfum og væntingum foreldra, 

skóla og annarra stofnanna. Menning unglinga skapar vettvang sameiginlegra einkenna. 

Hópar myndast til að samsama sig við og tilheyra þar sem hægt er að móta sjálfsmynd sína. 

Innan þessara hópa eiga sér stað uppgötvanir og þróun sjálfsins sem eru oft í andstöðu við 

gildi og viðmið foreldra. Unglingamenning veitir hópum frelsi til að vera á meðal jafningja og 

þróa sjálfsmynd sína án væntinga annarra en þeirra sjálfra. Það sem gerist oft er að ímynd 

unglinga ögrar og er andstæð því sem uppeldisaðilarnir hafa lagt á sig við að kenna þeim. Þeir 

vilja vera öðruvísi, standa út úr hópnum en tilheyra honum samt. Sjálfsmyndin tekur sífeldum 

breytingum sem er partur af þróuninni að því að verða fullorðinn.27 

 Sálfræðingurinn Erik Erikson skiptir þróun æviferils mannins upp í átta þrep.28 Í þrepi 

fimm eru unglingsárin og kallar hann þrepið: Sjálfsmynd og sjálfsmyndaruppnám. Miklar 

breytingar eiga sér stað á þessum árum sem geta reynst erfiðar. Vinasamskipti, kynþroski, 

sjálfsmyndarleit og leitin eftir því að tilheyra. Erikson vill meina að ef unglingurinn er hvattur 

til að skoða mismunandi hliðar samfélagsins og til að finna sig mun það skila árangri við 

mótun sjálfsmyndarinnar. Að mynda sín eigin gildi og viðmið getur verið andsnúið því sem 

unglingnum hefur áður verið kennt eða gildum og viðmiðum heimilisins. Hann segir einnig að 

ef unglingnum er hömluð för í þessari leit og skoðanir hans ekki teknar til greina, fái hann 

ekki tækifæri að máta sig við mismunandi skoðanir og þá verður sjálfsmyndaruppnám.29 

Leitin að sjálfsmyndinni á sér ekki stað áreynslulaust, á einfaldan og ljúfan hátt. 

Mátunin getur tekið langan tíma og myndun og þróun sjálfsmyndar á sér stað í skömmtum. 

Ákvarðanir virðast vera uppá líf og dauða á þeim tíma: ætlarðu að segja honum/henni upp, í 

hvaða framhaldsskóla ætlarðu, ætlarðu í framhaldsskóla, ef ekki hvað þá, á ég að læra heima 

eða fara í bíó og svo framvegis. Í gegnum unglingsárin þróast þessar hugmyndir og 

grundvallarskoðanir mótast og mynda kjarna hugmyndafræði einstaklingsins og hver hans 

sjálfsmynd er.30 

 Það er tilhneiging til að tala um að á unglingsárunum eigi einstaklingar sér mörg sjálf 

og þar af leiðandi getir unglingar átt sér margar mismunandi sjálfsmyndir á meðan á þessari 

mótun stendur. Sjálfsmyndin getur verið margþætt og tekur einstaklingur inn í myndina 

hugmyndir úr barnæsku, hugmyndir um hver hann er núna og hvaða hliðar sjálfsins koma í 

ljós í mismunandi aðstæðum. Á unglingsárunum grundvallast sjálfsmyndin af þörf fyrir 

sjálfstæði og leitinni að tilheyra.31 

 

Að unglingsárunum meðtöldum er manneskjan á heildina ekki ein heldur margar. Allar þær 

breytingar sem hver einstaklingur gengur í gegnum um ævina gerir það að verkum að mikinn 

mun má finna á sama einstaklingi á mismunandi skeiðum lífsins. Markmiðið hlýtur samt að 

vera að sameina öll þessi sjálf sem búa innra með okkur þannig að heilsteypt sjálfsmynd sé í 

boði hverju sinni. Það getur þýtt togstreitu og átök innra með okkur sem framkalla 

mismunandi geðbrigði. Þessi innri togstreita og mörgu sjálf er einmitt það sem gerir fólk svo 

áhugavert, sérstaklega þegar verið er að skoða fortíðina.32 

 Þar sem unglingsárin er sjálfhverfur tími þá er gaman að gefa því gaum að þegar 

maður les frásagnir eða fylgist með öðrum rifja upp minningar frá unglingsárum sínum fer 

maður ósjálfrátt að hugsa um sín eigin. Mögulega tengist það sjálfhverfunni eða því að 

minningar frá bernskunni eru oft skýrari í minninu en aðrar minningar. En oftast á fólk frekar 

auðvelt með að finna tengingar við frásagnir annarra frá þessum tíma og tengja við sínar eigin 

upplifanir. Að fylgjast með viðmælendunum segja frá minningum sínum í Unglingurinn ég 

gerir það að verkum að áhorfandinn fer að hugsa um sín eigin unglingsár. Upprifjanir þeirra á 

hvernig þeim leið heima, með vinunum, í skólanum og svo framvegis verða til þess að 

áhorfandinn fer að spyrja sjálfan sig þessara spurningar. Hann fer að bera sig saman við 

frásagnir viðmælendanna og skoða unglingasjálfið sitt frá því sjónarhorni sem hann hefur á 

sín unglingsár.   

Heimildamyndir 

Miðlunarleiðin sem varð fyrir valinu fyrir þetta verkefni er sjónvarp eða nánar tiltekið 

heimildamyndaformið. Það er heillandi form til að túlka veröldina okkar. Það er hægt að gera 

heimildamynd um nánast hvað sem er. Strætóbílstjóri sem safnar laufblöðum og hlustar á 

þungarokk getur verið jafn áhugaverður og hópur kvenna sem skipuleggur 

góðgerðarsamkomu fyrir barnaspítala í grendinni með óvæntri uppákomu í lokin. 

Heimildamyndir segja yfirleitt einhverja sögu. Sögur úr fortíðinni, sögur úr samtímanum og 

sögur um mögulegar afleiðingar fortíðar og nútíðar á framtíðina. Venjulegt fólk, frægt fólk, 

staðir, dýr og hlutir. Allt getur þetta verið áhugavert eftir því hvaða leið er valin til frásagnar. 

Hér verður fjallað um raunveruleikann, flokkunarkerfi Bill Nichols á mismunandi tegundum 

heimildamynda og framsetningu efnis heimildamynda. Skoðað verður hvernig 

kvikmyndagerðarmaðurinn kýs að segja frá og sýna veruleikann og sannleiksgildi hans. Hvað 

er leikið, hvað er logið, hvað er satt? Hvenær hefur minni, annað sjónarhorn eða breytt afstaða 

áhrif sem breytir frásögn eða atburðum? 

 

Raunveruleiki heimildamynda 

Í greininni Rödd heimildarmynda eftir kvikmyndagagnrýnandann og rithöfundinn Bill Nichols 

sem birtist í bókinni Áfangar í kvikmyndagerð33 segir hann að heimildamyndir séu form 

framsetningar. Hvernig raunveruleikinn er matreiddur ofan í áhorfandann en ekki hvernig 

raunveruleikinn er í raun og veru. Kvikmyndagerðarmaðurinn er að sama skapi þátttakandi, 

sem sjónarvottur, sem sá sem skapar merkingu myndarinnar ásamt viðfanginu og sem 

framleiðandi kvikmyndalegrar orðræðu. Ekki hlutlaus, ekki alvitur og ekki boðberi 

sannleikans.34 

Spurningin er hvort kvikmyndagerðarmaðurinn geti verið hlutlaus sjáandi sem 

einungis skrásetur raunveruleikan og miðlar honum óbreyttum til áhorfanda. 

Kvikmyndagerðarmaðurinn er alltaf með skoðanir og ákveður hvaða sjónarhorn af þeim 

raunveruleika sem hann verður vitni að við upptökur hann ber á borð fyrir áhorfendur. Hann 

hefur áhrif  og það sem fyrir augum ber í heimildamyndinni. 

 Hvernig er hægt að vera viss um að það sem viðmælendur segja í viðtölum sé 

heiðarlegt og satt? Getur ekki verið að viðmælendur segir stundum það sem þeim finnst þeir 

eigi að segja miðað við umfjöllunarefnið og ef þeir skynja hvað það er sem 

kvikmyndagerðarmaðurinn vill að þeir segi og þá aðlagi þeir frásögnina að því. 

Kvikmyndagerðarmaðurinn Satyajit Ray talar um þetta og segir að sér finnist ekki síður 

áhugavert að fylgjast með smáatriðum eins og hreyfingum og talsmáta viðmælenda þegar 

myndavélin starir á þá og hljóðneminn tekur upp hvert orð. Það sem er áhugavert er ekki alltaf 

hvað er verið að segja heldur hvernig það er sagt.35  

Það eru líklega margar leiðir til þess að segja sannleikann í myndmiðlun en sú trú að 

heimildarmyndir segi alltaf satt er ekki lengur til staðar 36 á þeirri upplýsinga- og tækniöld 

sem við lifum á. Það er auðvelt að nýta upplýsingatækni til að finna aðrar hliðar á málum. 

Ávallt þarf að taka inn afstöðu kvikmyndagerðarmannsins, viðmælenda, aðstæðna og 

umfjöllunarefnið hverju sinni. Mannfræðingurinn Jay Ruby tekur undir þetta í greininni 

Siðferði mynda, eða „Ég fæ að leika í bíómynd, þeir ætla að gera mig að stjörnu og segir að 

með auknu aðgengi að vinsælum sjónvarps- og heimildarmyndum er það tímabil þar sem 

frjálslega var farið með sannasögulega atburði án samþykkis, þar sem laga og siðferðisþættir 

voru á gráu svæði lokið.37 Sú trú að myndavélin segi alltaf satt og þar af leiðandi segi 

ljósmyndarar og kvikmyndagerðarfólk alltaf satt er á undanhaldi. Kvikmynd er ekki eingöngu 

tæknilegt verk heldur manngerður tilbúningur sem er gerður af einstaklingum sem koma frá 

ákveðinni menningu sem hafa ákveðna sýn á veröldina og túlka verk sín frá því sjónarhorni, 

meðvitað. Kvikmyndir endurspegla því alltaf ákveðna þekkingu og reynslu 

kvikmyndagerðarmannsins, tæknin er ekki fær um að miðla hlutlausri sýn á 

raunveruleikann.38 

Kvikmyndagerðarmaðurinn Böðvar Bjarki Pétursson segir jafnframt í greininni Ný sýn 

sem birtist í tímaritinu Land og synir að þegar raunveruleikinn er til umfjöllunar þá gera 

áhorfendur og aðrir kröfu um ákveðið á sannleiksgildi umfjöllunarinnar. Heimildamyndagerð 

snúist mest um meðhöndlun kvikmyndagerðarmannsins á þeim raunveruleika sem fjallað eru 

um. Hans viðhorf til þess raunveruleika stjórnar nálguninni að viðfangsefninu og að lokum 

útkomunni.39 

Notkun myndefnis 

Að nota almennt gamalt myndefni getur flækt frásögnina og myndað mótsagnir. Samanber 

dæmi sem Bill Nichols nefnir í áðurnefndri grein. Þar tekur hann dæmi úr myndinni Rosie the 

Riveter þar sem viðtöl birtast við fimm konur sem segja frá upplifun sinni af því að vinna í 

verksmiðjum í Bandaríkjunum í seinni heimsstyrjöldinni. Athæfi sem áður hefur verið 

upphafið og talað um á jákvæðan hátt lýsa konurnar í myndinni sem erfiðri, illa launaðri og 

ómannúðlegri reynslu. Viðtölin eru einlægar og persónulegar frásagnir af mótlæti og baráttu 

en myndefnið sem fylgir með er tekið úr jákvæðum umfjöllunum um efnið. Vill Nichols 

meina að þessi aðferð „flæki rödd myndarinnar“.40 Ljósmyndir eru gildishlaðnar og fela í sér 

margvíslega þekkingu. Ljósmyndir og kvikmyndir eru því alltaf partur af samhengi þess 

umhverfis sem þær tilheyra.41   

Þar sem viðfangsefni myndarinnar Unglingurinn ég er minningar frá unglingsárunum 

væri hægt að láta gamalt myndefni og ljósmyndir styðja við frásögnina á margan hátt. Eins og 

kemur fram í kaflanum um framkvæmd verkefnisins ákvað ég hins vegar að nota ekkert 

gamalt myndefni. Bæði til að ýta undir þá hugmynd að frásagnirnar eru minningar. Ekki 

raunveruleiki heldur frásögn af raunveruleikanum þar sem áhorfandinn þarf að vinna með 

viðmælendunum í sínu eigin minni til að kalla fram þær myndir sem viðkomandi þekkir úr 

sínum eigin reynsluheimi. 

 

Tegundir heimildarmynda 

Í greininni Ný sýn sem birtist í tímaritinu Land og synir árið 1998 eiga þeir Sigurjón Baldur 

Hafsteinsson sagnfræðingur og Böðvar Bjarki Pétursson samtal um heimildamyndagerð. 

Sigurjón segir frá þremur tilraunum til að útskýra hvað heimildamyndir eru. Fyrsta er að við 

gerð heimildamynda komi kvikmyndagerðarmaðurinn inn í ákveðnar aðstæður sem hann 

hefur ekki áhrif á, hvorki hvar hlutir eru staðsettir né hvað viðmælendur segi. Hann afsali sér 

valdi yfir aðstæðum. Í öðru lagi séu heimildamyndir innlegg í rökræðu með því að fylgja eftir 

umræðum í þjóðfélaginu. Þriðju útskýringuna tengir Sigurjón við John Grierson sem hefur 

verið kallaður faðir heimildamyndarinna en hann gerði hina umdeildu Nanook of the North 

árið 1922. Grierson sagði að heimildamyndina væri hægt að nota sem tæki til að meðhöndla 

raunveruleikann á skapandi hátt.42 

Böðvar Bjarki bætir svo einni skilgreiningu við þessa upptalningu Sigurjóns og segir 

„að heimildarmynd sé einhvers konar andstaða við leiknu myndina. Það er að segja: Hún er 

ekki skáldskapur – ekki fiction. Þetta er kannski víðasta skilgreiningi sem við getum fundið á 

heimildarmyndinni og innan hennar rúmast þær aðferðir sem þú minnist á og væntanlega 

fleiri. Það er að segja að heimildarmyndin sé ekki skáldskapur, segir að heimildamyndin sé 

alltaf að fjalla um raunveruleikann á einhvern hátt, raunverulegt fólk, atburði eða fyrirbæri.“43 

Greiningarkerfi bandaríska kvikmyndagagnrýnandans og rithöfundarins Bills Nichols 

er gott tæki til að flokka heimildarmyndir. Samkvæmt honum eru flokkarnir sex, það eru; (1) 

ljóðrænar heimildamyndir (e.poetic) þar sem lögð er áhersla á myndrænt flæði og samspil í 

frásögn. Oft óhlutbundnar, persónulegar og undir módernískum áhrifum. 

(2)Yfirlestursheimildamyndir eða skýringarmyndir (e.expository) hafa yfirleitt sögumann og 

eru því hlutbundnar. Ákveðnum boðskap eða upplýsingum er ætlað að komast til skila. 

Fréttaskýringamyndir sem flestir tengja heimildarmyndahugtakið við heyra undir þennan 

flokk.  Í (3) könnunarmyndum (e. observational) leitast kvikmyndagerðarmaðurinn við að vera 

eins og fluga á vegg. Þessar myndir skoða oft hversdagslíf og skipta sér ekki af gangi mála. Í 

(4) þátttökuheimildamyndum eða gagnvirkum myndum (e. participatory) er samspil á milli 

þátttakenda og kvikmyndagerðarmannsins sjáanlegt. Kvikmyndagerðarmaðurinn hefur jafnvel 

bein áhrif á gang mála. (5) Íhugunarheimildamyndir eðs sjálfhverfar myndir (e. reflexive) eru 

persónulegar út frá sjálfsrýni eða sjálfsskoðun kvikmyndagerðarmannsins. Áhorfandinn er 

gerður að þátttakanda með því að talað er beint til hans. (6) Gjörningaheimildamyndir (e. 

performative) eru huglægar og tilfinningalegar. Þær tengja oft persónulega frásögn eða 

reynslu við víðara samhengi. Segja sögu minnihlutahópa og eru einnig oft sjálfsævisögulegar 

og persónulegar. Aðferðir skarast og verða þær því oft ljóðrænar og tilraunakenndar.44 

 Samkvæmt þessu kerfi mætti flokka myndina Unglingurinn ég sem gjörningamynd. 

Þátttakendur rifja upp minningar frá unglinsárum sínum og er hún því persónuleg en samt í 

samhengi við menningu þess tíma þegar þátttakendur voru unglingar. Nichols segir enn 

fremur um gjörningamyndir að þær sýni hvernig persónuleg reynsla og þekking geti veitt 

áhorfendum skilning á einingum innan samfélaga sem til umfjöllunar eru.45 Eins og 

viðmælendur í Unglingurinn ég geta veitt nýjan skilning á unglingsárunum og 

unglingamenningu út frá persónulegum frásögnum. Nichols segir einnig að reynsla, minni, 

tilfinningaleg tengsl, gildi og viðmið séu allt partur af þeim heimi sem heimildarmyndir fjalla 

oftast um. Gjörningamyndir leggi áherslu á huglæga þætti upplifunar og minninga.46 Þær 

beina áhorfengum að því tilfinningalega og tjáningu frekar en staðreyndum og reyni þannig að 

færa áhorfendum huglægar frásagnir af ákveðnum sjónarhornum samfélaga og þess heims 

sem við lifum í. Túlkunin í gjörningamyndum er kannski persónuleg og á við um afmarkaða 

hópa innan samfélaga sem eru partur af stóra félagslega samhenginu.47 Hver sem aðferð er 

heimildagerðarmaðurinn velur sér til frásagnar á því efni sem hann vinnur með, er aðferðin 

alltaf tilraun til að varpa ljósi sannleikans á veruleikann.48  

 

Í grein Sigurjóns Baldurs Hafsteinssonar og Barkar Bjarka Péturssonar takast þeir 

skemmtilega á um sannleika heimildarmynda varðandi samspil þátttakenda og 

kvikmyndagerðarmannsins. Sigurjón telur heimildamyndir vera lýðræðislegar og margradda 

þar sem þátttakendur eða viðmælendur séu talsmenn eigin sjónarmiða en ekki höfunda 

myndanna. Hann vill meina að heimildarmyndir séu ólíkar leiknum myndum vegna þess að 

þær tefla fram ólíkum einstaklingum með ólíkan bakgrunn sem eru í þeirri aðstöðu að vera 

fulltrúar sjálfs síns. Böðvar Bjarki er ekki sammála þessu hjá Sigurjóni og telur það ekki rétt 

að persónur í heimildarmynd séu fulltrúar sjálfs sín. Hann vill meina að dæmi um vel 

heppnaða heimildamynd sé þegar þátttakendur þjóna sýn kvikmyndagerðarmannsins. Það er 

fyrst og fremst kvikmyndagerðarmaðurinn sem segir söguna og lætur sína skoðun og sýn í 

ljós og mótar þannig upplifun áhorfandans. Við þetta bætir Sigurjón og bendir á hversu 

hlutdræg kvikmyndatökuvélin er. Það er kvikmyndagerðarmaðurinn sem kveikir á vélinni og 

það er hans hugsun sem stýrir því hvað er fest á filmu og hvaða saga er sögð.49 

Böðvar Bjarki lýkur greininni á vangaveltum um mikilvægi heimildarmyndarinnar. 

Hann segir fréttir t.d. matreiða veruleika okkar á einhliða máta og sé heimildamyndin 

mikilvægt mótvægi við allan þann gífurlega fréttaflutning sem dynur á okkur. Sjónvarpið sé 

fyrirferðamesti miðillinn sem hefur áhrif á allt samfélagið og það sé kostur heimildamynda að 

þær skoða heiminn frá fleiri sjónahornum er fréttaskýringaþættir. Það sem drífi 

kvikmyndagerðamenn áfram til að segja sögur í formi heimildamynda sé leitin að því að sýna 

heiminn frá öðru sjónarhorni hvort sem um ræðir fólk, sögulega atburði eða annað.50 

Jay Ruby tekur í sama streng og bendir á að ef því er alltaf haldið fram að þessi miðill 

segi sannleikann séu þeir sem stjórna þessum iðnaði með mikið vald í höndunum því flestir 

fái upplýsingar um heiminn sem við búum í frá kvikmyndum og sjónvarpi.51  

Framkvæmd verkefnis 

Verkefnið Unglingurinn ég hefur verið í mótun frá vori 2012. Gróf hugmynd komst þá á blað 

og um haustið fór hugmyndin að skerpast og undirbúningur og framkvæmd hófust. Í upphafi 

var markmiðið að gera fjórar stuttar myndir um hvern einstakling í einu. Var unnið út frá því 

markmiði í byrjun en í janúar 2013, um mitt ferlið, var ákveðið að verkefnið yrði ein mynd. 

 

Val á viðmælendum 

Fjórir viðmælendur eru í myndinni, tveir karlar og tvær konur. Ég valdi viðmælendurna sjálf 

og leitaðist við að finna fólk sem mig grunaði að væri tilbúið til að tjá sig fyrir framan 

myndavélarnar. Ég þekki þau öll en hef mismunandi tengingu við þau og þekki þau misvel. 

Ekki þótti mikilvægt að velja viðmælendur af handahófi eða fólk sem ég hef engin tengsl við. 

Verkefnið er ekki rannsókn og því ekki nauðsynlegt að sýna þverskurð ákveðins hóps, heldur 

þurfti fólkið að vera tilbúið að tala í einlægni um unglingsárin sín, líðan sína á þeim tíma, 

vonir og væntingar og þess háttar. Sem slíkt verkefni tel ég að traust og tengsl skipti meira 

máli en val af handahófi.  

Leitast var við að hafa kynjahlutföllin jöfn og að viðmælendurnir væru ekki öll af 

sömu kynslóð. Frímann Sigurðsson valdi ég fyrstan. Hann er fæddur 1978 og út frá honum og 

hans fæðingarári voru aðrir viðmælendur valdir. Næst valdi ég Ingibjörgu Reynisdóttur en 

hún er fædd 1970. Þá voru komin einn karl og ein kona. Vissi ég þá að ég vildi að hin tvö 

væru um það bil 10 árum eldri og tíu árum yngri en þau. Næstur varð Viktor Birgisson fyrir 

valinu, hann er fæddur árið 1988 og er því 10 árum yngri en Frímann. Var ég búin að hafa 

samband við þessa þrjá viðmælendur í september og október 2012. Það var ekki fyrr en í 

janúar 2013 sem Hanna Halldórsdóttir varð fyrir valinu en þá var ég búin að leitast eftir 

öðrum viðmælanda sem sá sér ekki fært að taka þátt í verkefninu. Hanna er fædd 1961. 

 

Undirbúningur 

Ég hafði samband við þrjá viðmælendur í gegnum samskiptasíðuna Facebook. Þar sendi ég 

þeim einkaskilaboð og útskýrði fyrir þeim verkefnið hvert í sínu lagi.52 Þegar þeir 

viðmælendur höfðu svarað jákvætt og voru tilbúnir til þátttöku þá sendi ég þeim 

undirbúningsblað53 sem var ætlað að lífga uppá minni þeirra en einnig voru þessir punktar 

þeir sem ég vildi helst að þau fjölluðu um. Engu að síður tók ég það fram að viðmælendur 

mættu tala út fyrir efnið á blaðinu. Síðasta viðmælandan fékk ég inn í verkefnið með því að 

biðja hana í eigin persónu. Í kjölfarið sendi ég henni svo upplýsingar í gegnum Facebook. 

Ég tók það einnig fram að þau mættu gera ráð fyrir því að við hittumst tvisvar. Fyrra 

skiptið til að taka viðtal í næði, innandyra. Seinna skiptið til að fara á staði sem þau myndu 

minnast á í viðtalinu og fá þannig myndefni af vettvangi til að dýpka efnið og frásögnina.  

 

Viðtölin 

Undirbúningur fyrir viðtölin gekk yfirleitt vel. Þar sem ég notaðist við tækjabúnað Háskólans 

skiptu tímasetningar miklu máli þar sem sá dagur sem ég fékk tækin lánuð þurfti að henta 

viðmælandanum hverju sinni og öfugt. Ég leyfði viðmælendunum að velja stað til að taka upp 

viðtalið og bað þá að velja stað sem þeim liði vel á og væri gott næði. Allir völdu heimili sitt 

nema einn sem bjó tímabundið í foreldrahúsum og valdi því vinnustaðinn sinn eftir lokun. Ég 

bað alla viðmælendurna að gefa sér tvo klukkutíma í verkefnið þannig að ekkert truflaði á 

þeim tíma sem viðtalið átti sér stað. Alltaf náðist að vinna verkið innan tímarammans.  

 

Uppbygging, aðferð og nálgun 

Þegar á staðinn var komið byrjaði ég á léttu spjalli við viðmælendurna. Þar sem ég þekki sum 

þeirra mjög vel var það bæði þægilegt en líka óvenjulegt þar sem ég var komin í stöðu 

kvikmyndagerðarmanns og þau í stöðu viðmælanda og því nýr valdastrúktúr og vinkill í 

samskiptunum. Auk þess sem vera tækjabúnaðarins á stofugólfinu býr til öðruvísi andrúmsloft 

en venjulegt kaffispjall undir fjögur augu.  

Þegar búið var að stilla upp öllum græjum og koma hljóðnema fyrir á sínum stað og 

viðmælandinn var kominn í þægilega stöðu hófst viðtalið. Allir viðmælendur höfðu kynnt sér 

undirbúningsblaðið en misvel þó. Ég lagði upp með að þeir myndu bara kafa í sína 

minningabanka og láta gamminn geysa í upprifjun og frásögn. Flestir studdust við punktana á 

undirbúningsblaðinu en ef frásögnin var komin í þrot þá stöldruðu þau við og spurðu mig 

hvað ég vildi vita meira. Ef mér fannst eitthvað vanta þá bættu þeir við en ef allt var komið 

sögðum við þetta gott. Mér fannst mikilvægt að leyfa þeim að tala án þess að ég stoppaði til 

að spyrja. Þannig endaði ég með um klukkutíma af efni eftir hvern viðmælanda. 

Vettvangsupptökur 

Nokkrum dögum eða vikum eftir hvert viðtal hittumst við aftur, ég og viðmælandinn. Fórum 

þá út á vettvang, á staði sem höfðu vægi í frásögninni. Það var sama sagan með það að tími 

sem tækjabúnaður var laus þurfti að ganga upp með tíma viðmælandans og míns. Sumir 

viðmælenda kusu að segja meira frá í þessum hittingum og reyndi ég þá að koma því þannig 

við að þeir væru með sendihljóðnema á sér þannig að frásögnin næðist á upptöku. Í einu 

tilviki hitti ég viðmælanda í þriðja sinn og þá til að ná fleiri vettvangsupptökum. Í það skipti 

notaðist ég ekki við tækjabúnað Háskólans heldur minn eiginn.  

 Myndefni úr vettvangsupptökum var ætlað að styðja við frásagnir í viðtölum en ekki 

öfugt. Þær upptökur eru eina myndefnið með viðtölunum en betur verður fjallað um það síðar 

í greinargerðinni.  

 Svo fór að ég hitt viðmælendurna í þriðja sinn og þá þegar klippiferlið var mjög langt 

komið. Var þá komin þörf myndefni af viðmælendunum sem rammaði myndina inn. Fór svo 

að við hittumst og ég tók af þeim eins konar portrett til þess að nota í kynningu við upphaf 

myndarinna og svo í lokin til að binda hnút á verkið. Einnig bað ég viðmælendurna að koma 

með eina mynd af sér frá unglingsárunum.54 

  

Vinnsla efnisins, klipping 

Þegar allt efni var komið í hús, viðtöl og vettvangsupptökur, fór boltinn að rúlla. Ég var með 

um 5 klukkutíma af efni í höndunum sem átti eftir að móta, máta, klippa og klípa þar til 

komin væri heimildarmynd um áhugavert efni. Eins og áður sagði var það partur af 

upphaflegu markmiði að gera stuttar myndir um hvern einstakling í einu. Eftir að fyrstu þrjú 

viðtölin voru komin í hús breyttist sú hugmynd hins vegar í að láta efnið tala saman í einni 

heild. Eiga þannig kost á að skoða það sem viðmælendur gætu átt sameiginlegt og leyfa 

mismunandi tíðaranda að kallast á vegna aldursbils og mismunandi reynslu.  

Þegar umfjöllunarefni eins og þetta er komið í klippiferli er hægt að fara ótal leiðir. 

Efnið er huglægt, einlægt og persónulegt. Þarna eru fjórir einstaklingar búnir að opna á staði 

innra með sér og leyfa mér og myndavélinni að heyra hluta af því sem býr í þessum 

minningarheimi þeirra sjálfra. Ég gerði mér fljótt grein fyrir þeirri valdastöðu sem ég var 

komin í gagnvart viðmælendunum og efninu og að í raun gæti ég ráðið hvaða sögu ég vildi 

segja þegar að klippivinnunni kom. Þar sem ég hafði lagt upp með að bera á borð einlægar og 

persónulegar frásagnir og hafði verið svo heppin að viðmælendurnir uppfylltu þá ósk, þá var 

komið að því að formgera frásagnirnar. Draga fram þau atriði sem höfðu vægi fyrir 

viðmælendurna en einnig ýta undir það efni sem gæti vakið áhuga áhorfandans. 

Þar sem ég var ekki að vinna eftir handriti og því ekki með neitt fyrirfram ákveðið 

form á uppbyggingu myndarinnar vannst formgerðin í kjölfar viðtalanna og 

vettvangsmyndatakanna. Ég vildi leyfa efninu að mótast eftir frásögn og perónueinkennum 

viðmælendanna. Viðtalið við Frímann notaði ég til að kaflaskipta efninu í byrjun. Þá skipti ég 

því í inngang þar sem viðmælendur eru kynntir til sögunnar, þeir segja hvenær þeim finnst 

unglingsárin sín hafi hafist og þeim lokið, hvar þau bjuggu og smá kynning er á 

persónueinkennum. Því næst kom kafli um skólann, félagslífið, tíðarandann og samskipti. Þar 

á eftir vonir og væntingar, svo fyrirmyndir og loks hvað þau höfðu hugsað sér að verða þegar 

þau yrðu stór. Með þessa kaflaskiptingu vann ég í efninu, þétti það og þjappaði.  

 

Val á frásagnarformi og þátttaka áhorfandans 

Í byrjun þegar hugmyndin um að gera mynd um minningar fólks frá unglingsárunum var 

komin, var hugmyndin að notast við þá aðferð að láta minningarnar og persónulegar 

upplifanir virka sem aðalstef myndarinnar. Yfir viðtölin væru ekki settar ljósmyndir eða 

hreyfimyndir frá þeim tíma þegar viðmælendurnir voru unglingar. Með því að myndskreyta 

með gömlum myndum er gefið of mikið upp og of mikil áhersla á hvernig þetta var í raun og 

veru. Það sem ég vildi leggja áherslu á var að þetta eru minningar. Minningar geta verið 

ósannar, það getur verið um misminni að ræða eða stundum hefur sameiginlega minnið þau 

áhrif að okkur finnst við hafa tekið þátt í atburðum sem við gerðum ekki, höfum einungis 

heyrt mikið talað um það og séð ljósmyndir. Ég vildi einmitt einblína á að þetta eru minningar 

og upprifjanir á þeim en ekki sannleikur. Því þarf áhorfandinn að taka þátt í myndinni með því 

að notast við sitt eigið minni og ímynda sér það sem kemur fram í frásögn einstaklinganna.  

Myndin byggist á því að viðmælendurnir rifja upp minningar sínar frá þeim tíma sem þeir 

telja vera unglingsárin sín og áhorfandinn fylgist með þeim segja frá, rifja upp og fara á 

vettvang án þess að fá að sjá gamlar myndir af þeim frá þeim tíma sem rifjaður er upp. Þannig 

þarf áhorfandinn að styðjast við sitt eigið minni til að skreyta frásögnina bæði með því að nota 

sitt sameiginlega og sögulega minni, það sem hann veit um þann tíma og tíðaranda sem er 

verið að rifja upp og svo með því að máta sín eigin unglingsár við frásagnir fólksins á 

skjánum. Áhorfandinn horfist þannig í augu við part af sínu eigin sjálfi um leið og viðföng 

myndarinnar rifja upp sitt unglingasjálf. Þar sem unglingsárin er sjálfhverfur tími, eins og 

komið hefur fram, leikur það hugtak ákveðið hlutverk í samspili myndar og áhorfenda. Þegar 

aðrir rifja upp minningar frá sínum unglingsárum, fara þeir sem á hlýða einnig að rifja upp 

sínar minningar. Unglingasjálfið skýtur upp kollinum hjá áhorfendum jafnt sem 

viðmælendum myndarinnar og þannig er samspil sjálfhverfu, sameiginlegs og sögulegs 

minnis að verki.  

Það fór þó svo að þegar ég kallaði þau öll saman til að taka af þeim portrett myndir, fékk 

ég þau til að koma með eina mynd af sér frá því á unglingsárunum þannig að rétt í blálokin 

fær áhorfandinn að sjá þau halda á mynd af sér þegar þau voru unglingar. Þar kallast á sjálf 

þeirra í dag og þegar frásagnirnar eiga sér stað og svo unglingasjálfið á ljósmynd. 

 

Tónlist 

Þegar að kom að tónlistarvali fyrir myndina var spurningin helst sú hvort ætti að notast við 

lágstemmda bakgunnstóna eða vinsæla tónlist sem fólk tengir við unglingsárin, annað hvort 

persónulega eða úr miðlum eins og sjónvarpi og kvikmyndum þar sem fjallað hefur verið um 

unglinga. Tónlist er stór partur af unglingsárunum og geta flestir tengt minningar sínar við 

tónlist þess tíma sem þeir voru unglingar. Hugmynd var um tíma á borðinu að fá einhvern sem 

kunni til verka til að endurhljóðblanda vinsælt lag, sem tengja mætti við unglingsárin og nota 

sem stef myndarinnar. Sú hugmynd komst hins vegar aldrei á koppinn þannig að niðurstaðan 

varð sú að nota vinsæl erlend lög sem passa við frásagnir og stemningu myndarinnar. Ef sýna 

á myndina opinberlega þarf hins vegar að huga að höfundarrétti laganna og greiða fyrir 

notkun þeirra eða fara aðrar leiðir í tónlistarvali.  

Markhópur myndarinnar 

Þó að umfjöllunarefnið sé unglingsárin er markhópurinn ekki endilega unglingar. Eiginlega 

var það alls ekki markhópurinn þegar farið var af stað með hugmyndina. Markhópurinn var 

frekar þeir sem fullorðnir eru, sem hafa lokið við að upplifa unglingsárin og geta tengt við 

frásagnir myndarinnar og jafnvel séð sín eigin unglingsár í nýju ljósi. Við áhorfið geta þeir 

rifjað upp minningar sem þeir höfðu gleymt eða fengið það staðfest að öðrum hafi liðið eins 

og þeim á þessum árum.  

 Eftirá að hyggja gæti myndin allt eins verið fyrir þá sem eru staddir á 

unglingsaldrinum. Þetta er ekki fræðslumynd og hefur í raun ekki einhvern ákveðin boðskap. 

En þetta eru reynslusögur og það er ekkert verra að mínu mati fyrir unglinga að heyra frá 

einhverjum sem fullorðinn er hvernig hann eða hún upplifði unglingsárin. Eins og fram hefur 

komið hafa unglingar þörf fyrir að tilheyra og hví ekki að finna það að þeir séu ekki einir í 

heiminum með raunir sínar. Við höfum öll gengið í gegnum þetta tímabil. 

Kynning og sýning á verkefninu 

Að kynna verkefnið við vinnslu þess fannst mér koma að miklu gagni. Málstofa var haldin 

mánaðarlega fyrir þá sem skráðir voru í lokaverkefni þennan veturinn í hagnýtri 

menningarmiðlun. Guðbrandur Benediktsson stýrði málstofunni. Þar gafst nemendum færi á 

að halda tíu til fimmtán mínútna kynningu á verkefnum sínum og hélt ég slíka kynningu 

fimmtudaginn 1. nóvember 2012. Þá útbjó ég stiklu55 úr þeim viðtölum sem ég var komin 

með á þeim tímapunkti og fjallaði um verkefnið á þeim stað sem það var statt þá.  

 Í mars fékk ég svo tækifæri til að fara í viðtal í útvarpsþáttinn Kviku á Rás 1. Þá var ég 

komin mun lengra í ferlinu en í nóvember og skerpti það mjög á sýn minni á viðfangsefninu 

að fara í það viðtal á þeim tímapunkti. Að segja ókunnugri manneskju frá því um hvað 

myndin er og vitandi að því ætti eftir að vera útvarpað kærkomin áskorun.56 

 Þegar verkefninu er skilað er ekki vitað hvort myndin fái sýningu fyrir almenning. 

Stefnt er að því að senda hana á kvikmyndahátíðir innanlands eins og Skjaldborg og 

Reykjavík Shorts & Docs og jafnvel út fyrir landssteinana. 

Lokaorð 

Sögusvið myndarinnar Unglingurinn ég er unglingsárin, frásagnirnar eru persónulegar en 

einskorðast við ákveðið aldursbil þó svo að skilgreining unglingsáranna sé ekki nákvæmlega 

sú sama í hugum viðmælandanna. Endurminningarnar eru frá unglingsárum þessara fjögurra 

einstaklinga sem upplifðu þau með tíu ára millibili, fjórar kynslóðir á um það bil 30 ára 

tímabili. Myndin gerist í hugum viðmælendanna og áhorfendanna. Hún er samspil allra aðila 

sem verða að taka sér stöðu út frá sínu sameiginlega minni, sínu sögulega minni og sinni 

persónulegu reynslu. Minnið á heima í hugum okkar og það getur verið brygðult. Við 

gleymum og við ruglum saman minningum út frá síðari tíma upplifunum og frásögnum 

annarra. Það breytir því ekki að hver einstaklingur á sitt minni sem hann getur sótt í til að 

segja sögur, finna gamlar tilfiningar og læra af reynslunni. 

 Myndin er gjörningamynd þar sem hún varpar ljósi á ákveðin aldurshóp í samfélaginu 

út frá persónulegum frásögnum um minningar einstaklinga. Þessi hópur er minnihlutahópur í 

samfélaginu þó svo að allir sem fullorðnir eru hafi gengið í gegnum þetta tímabil. Hópurinn er 

staðsettur á jaðrinum þar sem einstaklingar innan hans eru í leit að sjálfum sér og til þess að 

leitin beri árangur þurfa þeir að fá fjarlægð frá því sem þeir þekkja til að vita hvað þau vilja.  

Viðmælendurnir áttu auðvelt með að tjá sig og voru einlægir á sinn hátt út frá sinni 

reynslu. Sumir höfðu meiri fjarlægð frá tímabilinu vegna aldurs síns og sumir höfðu unnið 

meira úr reynslu sinni frá þessum árum sem kom leynt og ljós fram í frásögnum þeirra. 

Frásagningar tóku því sumar mið af úrvinnslu reynslunnar frekar en reynslunni sjálfri.  

Heimildarmyndaformið er skemmtilegt form miðlunar og bíður uppá marga möguleika 

í sjálfu sér. Útkoman af miðlun á efni í þessu formi getur verið mjög mismunandi eftir því 

hvaða frásagnarform er valið. Ég var heppin með viðmælendur. Þeir gáfu mikið af sér í 

viðtölunum sem gerði það að verkum að úr miklu var að moða til að móta heildarmyndina. 

Unglingsárin eru líflegur tími þar sem tilfinningar og vangaveltur um líðan, framtíðina, 

nútíðina og bara allt getur skipt máli. 

Það er von mín að Unglingurinn ég geti fengið áhorfendur til ígrundurnar og endurlits 

um sín eigin unglingsár. Að þeir hrífist með einlægum frásögnum viðmælendanna og tengi 

við upplifanir þeirra og reynslu á einhvern hátt. Eins og áður segir höfum við öll verið 

unglingar og innra með okkur býr unglingasjálfið sem þarf stundum að fá athygli og 

umhyggju í dagsins önn. Stundum þarf maður bara að fá að vera unglingurinn ég í smá stund.  

Viðaukar 

I. Vinnudagbók 

Apríl – ágúst 2012 

- Alls konar vangaveltur um verkefnið. Hugtök eins og líkamlegt minni, rætur, ígrundun 

og reynsla koma fyrir. Einnig minningar, minningarval og gleymska. Hugsað útfrá 

kvikmyndinni Eternal Sunshine of the Spotless Mind.  

- Sendi inn verkáætlun. 

10.september 

- Hitti Höllu Kristínu, leiðbeinandann minn í kaffi. 

- Halla vill að ég noti vélar sem skólinn á. Hún mælir með því ef þetta er eitthvað sem 

mig langar að gera í framtíðinni. Langar að nota bara mína litlu vél því þá er tæknin 

ekki að flækjast fyrir öllu hinu. En þá er ég ekki að læra neitt nýtt. 

- Spurning um að gera prufu á einum 

o Hugmyndir um þátttakendur: Nabba frænka, Ingibjörg Reynis, Árni vinur 

Einars, Bjössi Vil, Laufey systir Láru, Gummi Jör, Benni Hemm Hemm, 

Unnur M., Jakobína Þórðar, Unnur Gísla, Frímann 

- Þemagera myndirnar:  

o Litir, stemning, staðsetning, tónlist 

o Fer eftir persónu og stemningu 

- Heimildir:  

o Momma don‘t allow 

o Upphaf heimildarmynda 

o Unglingamenning 

- Strúktúr: 

o Byrja á viðtali í setti 

o Taka svo út það sem fólk dregur fram 

o Mynda það sérstaklega 

- Gera drög að handriti? 

- Úr tíma: 

o Fólk segir manni frá eins og það vildi að hlutirnir hefðu gerst 

13.september 

- Hvernig vel ég einstaklingana til að taka þátt? Hvað ræður vali? Hvers vegna? 

14.september 

- Skoða verkefni sem eru á Skemmunni 

19.september 

- Sendi Ingibjörgu Reynis póst 

- Sendi Höllu póst: fá kennslu á Sony myndavél 

20.september 

- Skoðaði vinnurými á Klapparstíg 

- Staðfesti sýnikennslu með Höllu á morgun 

21.september 

- Muna b-roll í tökum 

- Kaffispjall með Kristínu í gær: 

o Minnið 

o Ég núna-núið 

o Ég þá – eins og mig minnir 

25.september 

- Hitti Höllu og hún sýndi mér á Sony kortavélina 

o Hitti Gretti líka 

- Sagði Höllu að ég væri óörugg með viðtölin. Veit að það eina í stöðunni er að kýla á 

þetta. 

- Sendi póst/fyrirspurn á Frímann um hvort hann vildi taka þátt í verkefninu 

- Hann svaraði strax og er til í þetta. Ætlum að hittast þriðjudaginn 4.okt kl.13 heima hjá 

honum 

26.september 

- Sendi Ingibjörgu Reynis póst/fyrirspurn. Fundum tíma: lau. 6.okt. kl.13 

- Búin að panta Sony kortavél hjá Gretti 

o Senda aftur panta þráðlausan mic 

- Er að gera punkta til að senda viðmælendum til að koma minninu í gang 

- Fór að hugsa um orðanotkun: 

o Minni, minningar, upprifun 

o Rifja upp ungingsárin vs. Rifja upp minningar frá ungingsárunum 

27.september 

- Pina (myndin): 

o Hugsanir fólks 

o Taka upp alls kona heima  

o Taka upp viðtöl 

o Taka upp í kringum fjölskylduna 

o Taka upp á stöðum sem koma fyrir í frásögninni 

- Eftir að hafa setið á þremur bíómyndum í röð á Riff í Háskólabíói fór hausinn á mér á 

fullt um útlit, upphaf og hvernig ég get tengt myndirnar saman 

o Taka myndir á iphone-inn frá unglingsárunum frá fólkinu sjálfu, láta það svo 

rúlla í einhvers konar collage-i með einhverju unglingalagi í byrjun og á milli 

atriða. (Don‘t you forget about me t.d.) 

o Kynna persónurnar inn með því að stoppa mynd af þeim og láta nafn og 

afmælisdag/fæðingardag og jafnvel staðinn sem þau eru frá, ólust upp á  

28.september 

- Ekki vera of upptekin af því hvað gerist næst... 

9.október 

- Bókaði nýjan tíma með Ingibjörgu í gær (hinn fór til fjandans þar sem að kortið í 

myndavélinni bilaði). Fundum tíma lau. 13.okt  

- Búin að bóka myndavélina fyrir helgina 

- Tékka á Frímanni hvort hann væri laus á rúntinn og myndatöku um helgina líka.  

11.október 

- Búin að bóka Frímann kl. 12:30 á sunnudaginn 14.okt 

- Er að vinna í því að bóka Hmm-herbergið fyrir laugardaginn 

o Þá get ég import-að því sem ég tek upp með IR og rent yfir viðtalið við 

Frímann fyrir rúntinn 

- Finn að ég þarf að fara að lesa meira efni til að hafa eitthvað að byggja á  

o Þarf að renna í gegnum bækurnar af bókasafninu og prenta út greinarnar af 

Uglunni 

13.október 

- Hugmynd fyrir upphafið á myndunum: glefsur úr viðtölunum sem eru spennandi 

jafnvel samsvara kaflaheitum eða einhvers konar titlum 

15.október 

- Sendi Viktori póst/fyrirspurn um þátttöku í verkefninu. Hann svaraði strax og við 

settum niður dagsetningu á fimmtudaginn, 18. október kl. 17. Ætlum að hittast í 

Þróttheimum. 

- Hitti Ingibjörgu aftur. Tókum rúntinn og tók fullt meira af efni með henni. 

- Hef verið að velta fyrir mér hvernig myndefnið á eftir að koma út. Langar að það sé á 

mörkum skemmtiefnis, innblásturs, umhugsunarefnis, hugsanalesturs, listar 

- Langar að hafa leyfi til að hafa þagnir og leyfa viðfangsefninu að njóta sín án þess að 

bomba inn of miklu áreiti -  tónlist, myndir 

17. október 

- Er að horfa á Pina á RÚV 

- Er að hugsa um þetta með hugsanir fólks langar að prufa að vinna með það. 

- Kannski gengur að hafa það í bland 

o Talandi hausar og hugsandi hausar 

- Hvað með tónlist? 

o Á hún að vera? 

o Hvernig, hvaða hlutverk, hvar? 

o Hvers konar? 

30.október 

- Ákvað að skipta verkefninu á tvær annir og útskrifast í júní í stað febrúar 

- Búin að tala við Höllu, Eggert, Guðbrand og nemendaskrá 

- LÍN og bankinn á morgun 

- Átti gott spjall við Höllu. Henni leist vel á það sem ég er komin með. Sýndi henni 

stiklu sem ég er að vinna að fyrir kynningu á verkefninu í málstofu. Hún benti mér á 

Sigurð Gylfa Magnússon og skrif hans um minningar. Þarf að kíkja á það. 

31.október 

- Exportaði stiklu fyrir kynningu í málstofu og setti inn á Vimeo 

1.nóvember 

- Kynning gekk vel 

- Eftir kynningu fór ég að velta því fyrir mér hvernig myndin á að byrja 

- Hvernig er áhorfandinn leiddur inn í hugtakið, umfjöllunarefnið? 

- Sendi Eydísi vinkonu mömmu póst/fyrirspurn um þáttöku í verkefninu 

5.nóvember 

- Eydís svaraði, hafði ekki áhuga á þátttöku. 

7.nóvember 

- Sýndi Jósu vinkonu stikluna sem ég sýndi á kynningunni. Henni leist vel á sem er 

jákvætt en kom með athugasemd varðandi það að hafa þetta 4 mismunandi myndir, 

einn einstaklingur í einu. Það er alveg hugmynd, þarf aðeins að velta því fyrir mér. 

- Er aðeins hugsi yfir gæðum á vettvangsmyndefni með Frímanni, svolítið mikið 

yfirlýst. 

29.nóvember 

- Í málstofu, nokkrar vangaveltur um greinargerð: 

o Tenging mín við efnið: sem partur af verkefninu, gera grein fyrir hvaðan 

maður sjálfur kemur inn í verkefnið 

o Ferlið, hvað hefði mátt betur fara 

4.desember 

- Eftir nokkrar misheppnaðar tilraunir til að ná saman með Viktori til að fara í 

vettvangsupptökur ákvað ég að fresta því þar til eftir áramót. 

23.janúar 

- Eftir kaffispjall við Dagbjörtu fór ég að spá í mömmu sem viðmælanda 

25.janúar 

- Talaði við mömmu (Hönnu), hún er til í þátttöku. 

28.janúar 

- Klippivinna hafin á ný 

- Vangaveltur um:  

o minnið og minningar.  

o Ég og við í upprifjuninni, ég sjálfur og hið sameiginlega. 

o Staðsetning uppeldis skiptir ekki máli: hugarástand, ullifun, líðan, tíðarandi 

- Ég er ekki sannfærð um að þetta eigi að vera allt saman í einni mynd en ég er samt 

ekki sannfærð heldur að þetta eigi ekki að vera þannig 

- Finnst mikilvægt að hver og einn fái sitt andrými án þess að það verði leiðinlegt 

30.janúar 

- Hver er niðurstaðan? Hvað er pointið með myndinni? 

- MINNINGAR! 

- Uppliganir og minningar einstaklinga og tíðarandinn í gegnum það 

- Spegill, minningaspegill 

o Innri líðan 

o Vonir og væntingar 

o Annað sjónarhorn á liðið sjálf 

- Hvaða sannleiku/raunveruleiki á að koma fram? 

21.febrúar - Málstofa 

- Verð að spýta í lófa greinargerðar 

- Þarf að skipuleggja tímann minn betur 

- Vangaveltur um meiri miðlun: 

o Gjörningur á frumsýningu 

o Frumsýna í ungmennahúsi 

o Fá áhorfendur til að taka þátt á frumsýningu: reflection (spegill/ígrundun) 

22.febrúar 

- Hugleiðingar sem þurfa að fylgja myndinni: 

o Hvað eru minningar? 

o Hvers virði eru minningar? 

- Vill að myndin sé huglæg og persónuleg 

- Af því að þetta eru minningar, leyfa þá ímyndunaraflinu að leika í stað þess að  hafa 

gamlar myndir til að fylla uppí og myndskreyta 

- Vangalveltur um: kaflaskil, grafík, tónlist 

24.febrúar 

- JÁ! Hafa allt saman í einni mynd 

25.febrúar 

- Heyrði í Vikori. Ætlum að hittast fyrir vettvangsupptökur í Laugalækjarskóla mán. 

4.mars kl. 14:30 

- Þarf að heyra í Laugalækjarskóla uppá að komast í kjallarann 

- Byrjaði í dag að setja inn myndskreytingar hjá Frímanni og Ingibjörgu og klippa aðal 

kaflann 

- Fyrir greinargerð: 

o Hvar eru minningar annars staðar en í hausnum á okkur? 

o Geymdar í ímyndunaraflinu eða einhvers staðar í heilanum, í minninu 

o Vs. á ljósmyndum 

3.mars 

- Hitti Hönnu í viðtal heima hjá henni 

4.mars  

- Hitti Viktor í Laugalækjarskóla  

17.mars 

- Hitti Hönnu í vettvangsupptökur 

18.mars 

- Sá auglýst eftir viðmælanda fyrir Kviku, útvarpsþátt um kvikmyndir á Rás 1 á wift 

síðunni á facebook. Sló til og lét vita af verkefninu mínu. 

21.mars 

- Fór í viðtal uppá Rúv til Veru Sölva. Þátturinn fer í loftið laugardaginn 23.mars 

- Fannst gott að tala um verkefnið svona við einhvern ótengdan mér eða því. 

- Setti smá jákvæða pressu 

- Punktar sem ég listaði upp fyrir viðtalið: 

o Segja hvaða nám þetta er, að þetta sé lokaverkefni 

o Hvaðan kem ég inn í verkefnið – hugmyndin 

� Vinnan mín 

� Unglingamenning 

� Tíðarandi 

� Unglingsárin mín 

� Minningar 

o Viðmælendur 

� Fólk í kringum mig 

� Þau þekkjast ekki en þekkja mig 

� 10 ára aldursbil 

o Áhrif – niðurstöður – útkoma 

� Sambærileg reynsla þó ólíkar kynslóðir 

� Spegill minninganna 

� Þátttaka áhorfandans 

� Minningar 

24.mars 

- Gerði plan fyrir greinargerðarskrif 

- Skoðaði aðrar greinargerðir, til að fá hugmyndir að uppsetningu 

- Klippivinna 

27.mars 

- Vinna í greinargerð hófst fyrir alvöru 

- Sótti bækur á bókasafnið 

28.mars 

- Gerði beinagrind fyrir greinargerð 

2.apríl 

- Finnst vanta meira myndefni með Hönnu 

3.apríl 

- Greinargerðarvinna gengur ekki vel. Allt fast í hausnum á mér. 

- Ætla að lesa heimildir 

5.apríl 

- Núna finnst mér vanta meira myndefni með öllum nema kannski Ingibjörgu 

- Ætla að sjá til eftir helgi 

- Langar að hafa inngangas myndir af öllum 

- Muna upphafleg markmið: sveimkennd upplifun, tilfinningar, einlægni, persónuleg 

reynsla 

- Ef og hefði: 

o Hefði viljað hafa annan myndatökumann með mér til að fá önnur sjónarhorn  á 

fólk í viðtölum af því að myndin byggist upp á viðtölum 

- Eftir kaffispjall með Unni vinkonu: 

o Halda mig við upprunann 

o Passa að missa mig ekki í að breyta hugmyndum til að þóknast ímynduðum 

áhorfendum 

o Gera efnið ekki of almennt 

o Halda mig við það persónulega og einfalda 

6.apríl 

- Hitti Hönnu aftur og tók meira myndefni, notaði bara litlu JVC vélina mína 

8.apríl 

- Er að hafa áhyggjur af of miklu efni og of litlu b-roll 

- Hvaða sögu er ég að segja? Á ég að láta sögur og skemmtilegar frásagnir trompa innri 

líðan og áhrifavalda eða öfugt? 

- Hitti Höllu. Hún sagði mér að vinna með bæði. Stytta all verulega, þá verður þetta 

betra 

9.apríl 

- Jósa vinkona kom of horfið á allar 80 mínúturnar sem ég var búin að klippa.  

- Mjög gott að fá einhvern inn og segja sína skoðun. Hjálpaði mikið. 

10.apríl 

- Greinargerðarskrif komust loksins á flug 

13.apríl 

- Sendi kunningja mínum fyrirspurn varðandi tónlistina í myndina 

- Var með pælingu um að hann myndi gera remix af „unglingalegum“ lögum sem gætu 

verið eins konar stef/hljóðheimur myndarinnar 

- Hann svaraði, ekki viss hvort hann hefði tíma en fannst þetta áhugvart samt 

15.apríl 

- Skilaði Höllu fyrstu drögum að greinargerð 

16.apríl 

- Er þetta fræðslumyndband fyrir unglinga? Nei. 

18.apríl 

- Sendi Höllu nýtt uppkast að greinargerð 

21.apríl 

- Hugmynd í klippivinnu: 

o Fá eina unglingaljósmynd af þeim öllum 

o Láta ljósmyndina fylla skjáinn og svo þau að halda á sinni ljósmynd 

o Ætla að íhuga þessa hugmynd og senda þeim svo póst 

o Gæti notað þetta sem myndefni í byrfjun til að kynna þau inn og þá án 

ljósmyndanna 

- Búin að senda þeim öllum póst og stakk uppá að hittast kl. 11, 25.apríl 

- Byrjaði aðeins að setja inn effect-a 

- Unnur vinkona kom og horfið á efnið með mér. Það er núna um 60 mínútur 

- Hugmyndir að tónlist/lögum (hef ekkert heyrt frá remix-manninum) 

o The Who – Baba O‘riley 

o Simle Minds – Don‘t you forget about me 

o Stevie Nicks – Edge of seventeen 

o David Bowie – All the young dudes 

o David Bowie – Young Americans 

o Whitney Houston – Greatest Love of All 

o Fleetwood Mac – Landslide 

o Talkin Heads – We‘re on the road to nowhere 

22.apríl 

- Byrjaði að jafna hljóðið 

- Setti líka fleiri effecta 

- Sendi greinargerð til yfirlestrar til tveggja vinkvenna 

23.apríl 

- Búin að renna einu sinni yfir hljóðið og jafna 

- Búin að setja effecta alls staðar þar sem er klippt og sami er að tala 

- Myndin orðin 42 mínútur 

25.apríl 

- Hitti viðmælendur við Bólstaðahlíð þar sem ég hafði séð flottan bakgrunn. Hafði beðið 

þau að koma með eina ljósmynd af sér frá unglingsárunum 

- Allir mættu nema einn sem ég þurfti að hitta síðar, frekar óþægilegt. Hafði gert mér í 

hugalund að ná myndum af þeim öllum saman, ekki viss hvort ég myndi nota það í 

verkefnið eða bara fyrir mig. Þýðir ekki að svekkja sig á því 

- Gekk vel með hinum og efnið kemur vel út 

26.apríl 

- Hitti þann sem mætti ekki í gær.  

27.apríl-6.maí 

- Lokavinna í klippiferli og greinargerð 

 

 

 

 

 

 

 

 

 

 

 

 

 

 

 

 

 

 

 

 

 

 

 



44 

 

II. Póstur til viðmælenda 

Hæ. 

Ég er að vinna í lokaverkefni mínu í Hagnýtri menningarmiðlun uppí HÍ og langaði að athuga 

hvort þú hefðir áhuga á að vera partur af verkefninu mínu. 

Ég er sem sagt að gera stuttar heimildarmyndir, eins konar portett af fólki sem rifja minningar 

frá unglingsárum sínum. Þetta verða 4-5 myndir ca. 7 mínútur að lengd þar sem einstaklingar 

rifja upp unglingsárin sín fyrir framan myndavélina. Aðstæður heima fyrir, vinina, 

tómstundirnar, minnistæðar uppákomur, vonir og væntingar, líðan og tilfinningar, áhrifavalda 

og fyrirmyndir og annað sem viðkomandi er minnistætt frá þessum tíma. 

Þetta virkar þannig að ég heyri í þér og við ákveðum stað og stund sem hentar okkur til að 

taka viðtal í mynd. Ég ákveð ekki hvað á að koma fram í viðtalinu, leyfi þessu að vera svolítið 

spontant þannig að persónuleiki hvers og eins fái að njóta sín. Engu að síður get ég sent þér 

punkta til að kveikja á minninnu ef þér finnst það betra. Eftir viðtalið væri svo gaman að fá að 

mynda þig á stöðum sem þú tengir við þennan tíma eða ef þú átt hluti eða þess háttar sem 

tengast frásögn þinni. Það þarf ekki að gerast sama dag, gæti frekar verið betra að hittast aftur 

síðar. En við finnum út úr því þegar þar að kemur. 

Ef þú hefur áhuga á að deila með mér minningum þínum þá máttu endilega hafa samand og ég 

get þá gefið nánar upplýsinar. 

Með kveðju og von um jákvæð viðbrögð, Hera 

III. Undirbúningsblað viðmælenda 

Unglingurinn ég. 

Portrett af einstaklingum sem rifja upp minningar frá unglingsárin. 

Lokaverkefni í Hagnýtri menningarmiðlun  

 

 

Punktar til að hjálpa minninu í gang: 

- Hvar ólst ég upp, hvernig var umhverfið mitt? Skóli, hverfi, borg, bær, nágrannar, 

náttúra... 

- Hvernig voru aðstæður heima fyrir? Fjölskylda, húsnæði,  umhyggja, stress... 

- Hvernig leið mér sem ungling, hvers vegna? Góð eða slæm sjálfsmynd, sjálfstæði, 

feimni, einmanna, gleði, áhyggjur, ... 

- Í hvernig félagsskap var ég? 

- Stundaði ég tómstundir eða íþróttir? 

- Hvaða vonir og væntingar hafði ég um framtíðina, rættist úr því? Hvernig þá og hvers 

vegna ef ekki? 

- Átti ég fyrirmyndir, hverjar og hvers vegna? 

- Hverjir voru áhrifavaldar á þessum árum? 

- Minnisstæðir atburðir sem höfðu áhrif á mig? 

- Hvað gerði ég (og vinir mínir) mér/okkur til dægrastyttingar? Sjoppan, video, tónlist, 

aðrir staðir eða önnur áhugamál... 

 

 

Vonandi kveikja þessir punktar á einhverju. Ég mun ekki beint spyrja þig spurningu fyrir 

spurningu heldur reyna að halda þessu í spjalli og þá mest frásagnir frá þér. Ekki nauðsynlegt 

að það komi fram svör við öllum þessum punktum og vel hægt að samtvinna þetta bara eins 

og minnið þitt og frásögn spila saman. 

IV. Póstur til viðmælenda 2 

Hæ vinir og viðmælendur  

Nú er ég komin annsi langt í klippivinnu á verkefninu mínu og er þetta á góðri leið með að 

smella saman. Mig vantar hins vegar smá meira myndefni af ykkur og jafnel eins og eina, 

bara eina vel valda ljósmynd af ykkur frá því á unglingsárunum (það má vera fermingarmynd, 

partýmynd, skólamynd.. hvað sem er bara þannig að þið sjáist vel, eruð helst ein á myndinni 

og að hún sé frá unglingsárunum). 

Svo... var ég að spá hvort við gætum hisst öll fimm og ég fengið að mynda ykkur með þessa 

ljósmynd og líka án hennar. 

Hafið þið ca 30 mínútur aflögu í næstu viku t.d. á sumardaginn fyrsta, sem er næsta 

fimmtudag, 25.apríl? Því fyrr því betra mín vegna...  

Mig langar svolítið að við getum hisst öll í einu því mig langar að ná smá myndefni af ykkur 

öllum saman líka  

Vona að þetta gangi upp. Endilega tjáið ykkur hér hvort þið komist þennan dag t.d. kl. 11 

Bestu kveðjur, Hera 

V. Útvarpsþáttur og stikla 

 

http://www.ruv.is/sarpurinn/kvika/23032013-0 

 

http://vimeo.com/52471757 

 

VI. Eriksson – tafla 

 


